
BJØRGVIN BISPEDØME – VARSLING OM KRITIKKVERDIGE FORHOLD PÅ ARBEIDSPLASSEN
(vedlegg til 3.1) 

Ifølgje arbeidsmiljølova § 3-6 har arbeidsgjevar plikt til å leggje forholda til rette for varsling. 

Følgjande retningslinjer er utarbeidde:

· Varsling skal som hovudregel skje internt til prost, stiftsdirektør eller verneombod.

· Varsling kan og skje til overordna organ (departementet), andre offentlege tilsyns- eller kontrollorgan (til dømes Arbeidstilsynet, Økokrim, Datatilsynet, politiet, Riksrevisjonen), men ein oppmodar til først å varsle internt i verksemda.

· Varsling kan skje indirekte til leiinga via tillitsvalt eller verneombod.

· Det er ikkje formelle krav til form eller innhald i eit varsel. Varsling kan gjerast skriftleg eller munnleg (brev, e-post, telefon, personleg frammøte).  
· Varselet bør innehalde konkret kva ein har observert, dato og klokkeslett, kvar handlinga fant stad og eventuelle vitne til handlinga. Varselet bør vera datert.

· Det er ønskjeleg at den som varslar, gjev opp fullt namn og tenestestad. Varselet  kan vera anonymt.

Det vert stilt særlege krav til statleg verksemd, den skal vere open og gjennomsiktleg. Statstenesta er sett til å forvalte viktige fellesverdiar, det er difor viktig at samfunnet skal kunne sjå kva som går føre seg i forvaltinga og føre kontroll med statleg verksemd. Det er i verksemda si interesse at arbeidstakarar varslar om kritikkverdige forhold på arbeidsplassen, både ut frå den einskilde arbeidstakar, arbeidsmiljøet, samt ønskje om ei meir opa forvalting og auka innsyn i statleg verksemd. 
Det vil vera rettmessig å varsle i samsvar med varslingsplikt som er nedfelt i lov, sjå arbeidsmiljølova § 2-3, nr. 2 bokstav b (fare for liv og helse), bokstav d (trakkasering, diskriminering) og bokstav e (sjukdom eller skade som har sin grunn i arbeidet eller tilhøva på arbeidsplassen). I desse tilfella har ein varslingsplikt og må varsle snarast mogeleg.
Ifølgje arbeidsmiljølova § 2-4 har arbeidstakar rett til å varsle om kritikkverdige forhold i verksemda. Bruk av retten til å varsle vil kunne avdekke kritikkverdige forhold og hindre at nye oppstår. Kritikkverdige forhold er tilhøve på arbeidsplassen som er eller kan vera i strid med lover og reglar, verksemda sine retningslinjer og den alminnelege oppfatting av kva som er forsvarleg eller etisk akseptabelt. Retten til å varsle om kritikkverdige forhold må avvegast mot lojalitetsplikta som føl av arbeidsforholdet.
Arbeidstakaren sin framgangsmåte ved varslinga skal være forsvarleg, jf. arbeidsmiljølova § 2-4, 2. ledd. I dette ligg at arbeidstakaren må vere i aktsam god tru med omsyn til sanninga i det som blir lagt fram i samband med varslinga. Det er arbeidsgjevar som har bevisbyrden for at varsling er skjedd i strid med denne paragrafen. Arbeidsgjevar kan ikkje vise til kravet om at varslinga skal være forsvarleg for å verne seg mot eller skjule straffbar, lovstridig, uetisk eller skadeleg verksemd. 
Ein bør som hovudregel ha forsøkt å varsle internt før ein varslar eksternt (overordna organ, andre offentlege organ med tilsynsmynde og ålmenta/media). Spørsmålet om varslinga har vore forsvarleg, vil særleg verte aktualisert ved varsling til media, sidan skadepotensialet i slike saker kan vere stort. Den som vurderer å varsle til media, må difor vere klar over at ein skal vere særskilt aktsam i slike tilfelle. Reglane om teieplikt, ærekrenkingar m.m. gjeld utan omsyn til retten til å varsle.
Anonym varsling bør berre førekome unntaksvis, ettersom det vil vere vanskeleg for verksemda å følgje opp varslinga på ein ordentleg måte. Arbeidsgjevar kan likevel ikkje halde seg passiv ved mottak av anonyme varsel. Ved anonym varsling er det særleg viktig å vere presis og utfyllande med omsyn til fakta, sidan ein ikkje kan gå til varslaren og å få utfyllande opplysingar. 
Alle som er i eit tilsettingsforhold i verksemda, kan varsle. Eksterne personar utan tilsettingsforhold kan også varsle, verksemda må ta alle varsel på alvor. Verneombod har særskilt plikt til å varsle dersom ein vert kjend med forhold som kan føre til ulukkes- og helsefare, sjå arbeidsmiljølova § 6-2, tredje ledd. Identiteten til den som varslar er ei fortruleg opplysing og skal ikkje vere kjent for fleire enn det som er absolutt naudsynt i samband med saksbehandlinga. Den som varslar, skal ha tilbakemelding om at varselet er motteke og kven som kjenner til identiteten til vedkomande.

Gjengjelding mot arbeidstakar som har varsla i samsvar med arbeidsmiljølova § 2-4 er forbode. Dette går fram av arbeidsmiljølova § 2-5.

I saker der arbeidsgjevar bestemmer seg for å gå vidare med saka, skal som hovudregel den varselet gjeld, bli gjort kjent med varselet og opplysingar som er gitt, men ikkje kven som har gitt varselet. Unnataket gjeld saker der det er fare for å miste bevis dersom vedkomande vert gjort kjent med varselet. Når saka er avgjort, skal vedkomande straks ha melding om utfallet av saka. 

For meir informasjon og detaljar kring temaet varsling, sjå:

· ”Retningslinjer for utarbeiding av lokale varslingsrutinar i staten”. Retningslinjene er utarbeidd av Fornyings- administrasjons- og kyrkjedepartementet.

· ”Varsling om kritikkverdige forhold på arbeidsplassen”. Rettleiaren er utarbeidd av Arbeids- og inkluderingsdepartementet, Arbeidstilsynet. 

